
das nur ein einiger Geist sey, der do im alten testament vndt newen testament
kreftig gewesen sey, wieder die irrige meinung derer, welche haben forgeben
durffen, es sey nicht einerley Geist des alten vnd newen testaments, sonn-
dern das newe testament hab ein besondern Geist, der dem alten Geist des
alten testaments zuwieder sey. Es wirdt auch dieses hiedurch angezeiget, das
gleichwie einerley Geist sey zu allen zeiten, also sey auch ein einige kirche
von anfang bi} zum ende der weldt.

Was ist die kirche Gottes?

Die christliche kirche in diesem leben ist eine sichtbare vorsamlung aller
menschen, so die reine lehr des euangelij annehmen vnd rechten brauch der
sacrament behalten. Jn welcher versamlung der Sohn Gottes krefftig ist vndt
durch die predigt des euangelij vnd durch den heiligen Geist ir viel zum ewi-
gen leben bekeret vnd heiliget, vnd sindt gleichwol in dieser vorsamlung
viel, die nicht heilig sind, jedoch in eusserlicher gemeinschafft eintrechtig
mit den heilig in der lehr.

Wo ist die christliche kirche vnd durch welche zeichen wirdt sie erkant?

Die christliche kirch ist, wo diese zeichen erfunden werden, nemlich reine
vnd vnuorfelschte lehr des euangelij, soviel das fundament betrifft, zum an-
dern rechter brauch der sacrament, zum dritten der gehorsam gegen dem mi-
nisterio oder kirchendienst in gottlichen geboten.

Warumb wirdt die christliche kirche heylig genennet?

Es sinndt zweyerley gliedmassen der kirchen in diesem leben, etliches sinnd
lebendige [253r:] gliedmassen, die da warhafftig geheiliget sindt durch den
heyligen Geist, etliches aber sindt tode glidmassen, die nicht warhafftig hei-
lig sinndt vnd doch in der lehre mit anderen eintrechtig sindt. Nuhn pfleget
man ein dieng gemeiniglich zu nennen von deme, so das furnembste vnd
beste teil ist eines jeden dinges. Derwegen, obwol nicht alle gliedmassen der
kirchen warhafftig heilig sind, jedoch weil allzeit in dieser versamlung viel
gliedmassen mit dem heiligen Geist geheiliget vnd zum ewigen leben erwe-
let sindt, wird die christliche kirche von diesen lebendigen gliedmassen, als
von dem besten vnd fiirnemsten teil, eine heilige kirche genennet.

Wie kan die kirche Gottes heilig genennt werden, so doch in diesem leben in
allen menschen vielerley siinde vnd vnreinigkeit stets bleibet?

Das die lebendigen gliedmassen der kirchen Gottes heilig genennet werden,
geschicht darumb: erstlich, das ire siind vnd vnreinigkeit vimb des mittlers
willen in inen zugedeckt vnd die gerechtigkeit des Sohnes Gottes ihnen





